
71

Eppù questa scoverta a quant’ho visto

D’ûn re assolûto a l'è conquista vea,

Dove ciù a-ô so interesse s’è provvisto

Che do stesso Colombo ä grande idea

De conquista questi selvaggi a Cristo

E â fratellanza e a civiltæ europea;

E zà se trattan ne-a manea ciù trista

Comme nemixi e gente de conquista!


72

A sä, disse Martin, comme ti vêu:

Ma aôa zà che ghe semmo in to pastisso,

Tiemmo a sciortîne megio che se pêu!...

Ma zà che ûn pittin fà ti me n’æ misso

Forse senza pensâghe a vêuggia in chêu,

Dimme in che moddo ti t’ê compromisso. ..

Chì semmo oziosi e poco inteisi; e pronto

Fiesco ô l’incomençô questo racconto.


73

Benchè l’Italia i popoli vixin

L’aggian spesso ciammâ tæra de morti,

Perchè in stati politici piccin

Spartii i so figgi en, perchê meno forti,

Di foestê e di tiranni ô burattin;

Pù lô a dâghe un tà nomme han mille torti...

Spantegæ ne-i so stati disûnii

No son ræi i ommi vivi e regaggii.


74

Nè solo pe lô mæximi son vivi;

Ma avendo pin ô chêu de patrio amô

Fan mille sforsci e mille tentativi

Pe infonde quello spirito chi è in lô

In quelli ch’en ciù freidi e meno attivi,

Con a voxe e co-i scriti lûmme e ardô

Pe conosce e pe voeî, e slanso e ardî

Con l’exempio inspirandoghe pe agî.

